Amigu di Tera      21 di yüli 2008

Kaminata na Jan Thiel: un eksito rotundo

Diadumingu ku a pasa, entre 500 pa 600 hende a presentá na e kaminata na Jan Thiel, organisá pa Amigu di Tera i Fundashon Desaroyo Marie Pampun i Bisendario (FDMPB). A forma 7 grupo ku a sera konosí ku e area aki guía pa ekspertonan riba diferente tereno.
Tur partisipante por a mira ku nan mes wowo kiko nos isla i su habitantenan lo bai pèrdè ora kita e mondi i paisahe bunita i partikular di Jan Thiel. Tambe nan por a konstatá ku atrobe nos pueblo lo pèrdè  aksesibilidat na kosta i gran parti di e rutanan ku ta pasa den e area di naturalesa di Jan Thiel. 

Den su diskurso, presidente di Amigu di Tera a mustra riba uzo di areanan destiná pa turismo. Turismo no ta kamber so, turismo ta un eksperensha pa turista. Diariamente turista i habitante di nos isla ta kana keiru relahá i gosa den e area di Jan Thiel. Esaki tambe ta turismo. Sin e area di naturalesa aki, lo keda edifisio so, i asina e atrakshon ta bai perdí pa turismo. 
Dilanti di kosta di Jan Thiel a sobra e di laster pida di ref di koral di bon kalidat entre Blauw i Caracasbaai. Konstrukshon i uzo di playa nobo ta kontribuí na nan destrukshon.

For di un seritu partisipantenan por a opservá konstrukshon di kas rònt di e laguna. E proyekto nobo planeá di hotel i bungalow na Jan Thiel lo kontribuí na enkarselá e laguna ku su naturalesa. 
Ta parse ku gobièrnu ke pèrmití konstrukshon di hotel na Seru Spanó, na e otro banda di e laguna i atrobe den area di konservashon. Esaki lo kaba choka i mata bida den e laguna di Jan Thiel. Partisipantenan na e kaminata a keda masha indigná pa tende e notisia aki.

Masha hopi partisipante a ekspresá nan aporte pa e akshon pa reskatá Jan Thiel su naturalesa tantu riba tera, komo den laguna i den lamán, i a enfatisá ku mester kontinuá ku e lucha aki te na final.

Yvette Raveneau

Amigu di Tera

Tel. 737 3965

ps: Pronto lo sera e website di protesta kontra destrukshon di naturalesa i seramentu di akseso liber di laman i paisahe di Jan Thiel. Pone nòmber i komentario awe mes riba www.PetitionOnline.com/janthiel pa asina kompartí bo preokupashon ku 4500 firmante mas.
